
Хәйерле көн, хөрмәтле коллегалар!

«Аталы бала - арҡалы»,- тип, юҡҡа ғына әйтмәйҙәр. Ғаиләлә элек-электән ир кеше баш булған, уның әйткән һүҙе - хаҡ, башҡарған эше маҡтауға лайыҡ һаналған. Атай - ғаилә башлығы булараҡ, яҡындарын яҡлаусы һәм һаҡлаусы, ҡурсалаусы ла.  Атай тәрбиәһе алып үҫкән бала, ысынлап та, үҙен терәк-таяныслы, ышаныслы тота. Тулы ғаиләлә тәрбиәләнгән баланың бәхете лә тулы була тигән боронғолар. 
   Бала күңелендә атай менән әсәй менән икәүһе лә иң ҡәҙерле, иң кәрәк кеше ул.  Тимәк, атай тәрбиә эшендә ҡатнашырға тейеш, балаларын яратыуын, иғтибарлы булыуын, сабыр ғына аңлатыуын, кәрәк ваҡытында шелтә биреүен,  уңыштары өсөн маҡтауҙы күҙ уңында тота. Атай мөхәббәтенә төрөнөп үҫкән балалар бәхетле һәм үҙ маҡсатына ирешеүсән булып үҫә. 
     "Күпме мәктәптәр, институттар, университеттар булыуға ҡарамаҫтан, яҡшы атайҙан башҡа яҡшы тәрбиәле балалар ҙа була алмай", – тип яҙған яҙыусы Н.Карамзин. Абруй — ирҙең ҡеүәте, ә атай абруйы үрнәк.
     Беҙ теләйбеҙме, юҡмы, балалар, бигерәк тә малайҙар атайҙарының холҡон һәм ҡылығын ҡабатлай. Атай-әсәнең тормошо — бала өсөн көҙгө. «Ояһында ни күрһә — осҡанында шул булыр».

    Атай – бала өсөн иң беренсе супергерой. Атаһы эргәһендә бала бер нәмәнән дә ҡурҡмай, сөнки атай иң көслөһө! Атай иң дөрөҫө! Бала булмышы – мин атай кеүек булам! Тәрбиәлә атайҙың роле алыштырғыһыҙ. Ә бөтә атайҙар ҙа был эштең мөһимлеген аңлаймы? Балаға атай – яҡшы дуҫ. Эштән ҡайта ла бала менән уйнай, яратҡан уйынсығын һатып ала, йүгерә, туп тибә. Әлбиттә, яҡшы! Тағы ла, атай – ғаилә башлығы, аҡса таба, донъя бөтәйтә. Ул үҙенең барлығы менән генә лә балала ышаныс тыуҙыра. Атай тәрбиәһе алған балаларҙа аҡыл кимәле юғарыраҡ. Атай улға ла, ҡыҙға ла берҙәй кәрәк. 

 Бер баланан “Һиңә ике ҡул нимәгә кәрәк?“ тип һорағандар. Был бала яуап итеп: “Бер яҡтан әсәйемдең ҡулын, икенсе яктан атайымдың ҡулын тотоп етәкләшеп барыр өсөн,“ тигән. Бала өсөн әсәһе генә түгел, ә атаһының да йәнәшә булыуы, һәр сак бергә атлап барыуы ла мөһим икән әле сабыйға. 
Хәҙерге заманда атайһыҙ бала тәрбиәләү бик ауыр. Күптәре алыҫҡа китеп, вахта ысулы менән йөрөп эшләй. Ғаиләлә бала тәрбиәләү йөгө тик әсәйҙәр иңенә төшә. Тәү башлап ғаиләлә атайҙың абруйын күтәреү, баланың күңеленә атайға ҡарата хөрмәт, һөйөү тәрбиәләү бик мөһим һәм кәрәк тип һанайым. Шуның өсөн дә мин үҙ эшемдә тәрбиәләнеүселәрем менән атайҙар ҡатнашлығында һәр төрлө тәрбиәүи саралар үткәрергә тырышам. Был берҙән, атайҙарҙы йәмғиәт тормошона ылыҡтырыу булһа, икенсенән, бала күңеленә “Атанан күргән-уҡ юнған” мәҡәленә ярашлы, изгелек орлоғо сәсеү. Һәм дә ата менән бала араһында бер-береһенә тартылыу, бер-береһенә ылығыу хистәре лә тыуа. Минең тәрбиә алымым да ошо маҡсаттарҙы күҙ уңында тотоп башҡарыла. Ошоғаса тиклем үткәрелгән сараларға туҡталып китәйек (фотолар күрһәтелеп, бер юлы һөйләү)
· “Атайҙар аҙналығы” иғлан итеп, ул аҙнала балаларҙы тик атайҙары менән генә бергә килеүҙәре, ат менгәндәй ҡыуаныс кисереүҙәре лә күп нәмә тураһында әйтә! Атайҙарына ҡарата хөрмәт, һөйөү хисе уяна. 
· Яуғир-интернационалист, Афған һуғышы ветерандары, тыныс тормош һалдаты менән осрашыуҙар үткәреп, балаларҙа илһөйэрлек, Тыуған илде һаҡлау кәрәклеге, батырлыҡ тойғолары тәрбиәләнә.
· Ҡартатайҙарҙы саҡырып, йә булмаһа өйҙәренә барып, йыр-бейеү бүләк итеү- былар барыһы ла уларҙың күңелен күтәреү кеүек ыңғай сифаттарҙың береһе. Сөнки «Ололар һүҙе-аҡылдың үҙе», һәр әйткән аҡыллы һүҙҙәре, кәңәштәре бай тормош тәжрибәһенән сығып әйтелә. Балалар өсөн бик тә мөһим.
· «Алтын ҡуллы атайым» конкурсы ойоштороп, балалар атайҙары менән бергәләп тағараҡтар, сыйырсыҡ оялары эшләп алып килделәр. «Атайым менән икәүләп эшләнек, -тип ғорурланып, ҡыуанып әйтеүҙәре, ҡоштарға ҡарата һөйөү, уларҙы ҡурсалау тойғолары ла тәрбиәләү үҙе үк шатлыҡ түгелме?!
· Ҡышҡы осорҙа ҡарҙан бергәләп уйын майҙансыҡтары эшләү ҙә, үҙ эштәренең һөҙөмтәһен күреп ҡыуаныуҙары – былар барыһы ла тик ыңғай сифаттар! Бала менән атайҙың берҙәм хеҙмәте!
· Шашки уйыны беҙҙә ныҡ үҫешкән, бөтә ауыл менән уйнайбыҙ, балаларыбыҙ ҙа район күләмендә йыл да еңеүҙәр яулай. Аҡыл ҡеүәһен фекерләүҙе үҫтереүсе был уйын төрө менән өйҙә лә атайҙар ҙур эш алып барыуҙары тик маҡтауға лайыҡ!

            Баланы уйын аша файҙалы эштәргә, хеҙмәткә йәлеп итеп, атай һәм бала            

      араһында дуҫлыҡ ептәрен дә нығытабыҙ. Ғаиләләребеҙ ишле булһын,  

      балаларыбыҙҙың арҡа терәрлек атайҙары булһын ине!  

Иғтибарығыҙ өсөн ҙур рәхмәт!
Ерҙә беҙгә ни кәрәк?      Атай ҙа, әсәй кәрәк!
